
Апстракт 
Овој труд во почетокот дава краток теоретски приказ на поимот и дефиницијата на семејното насилство и се фокусира на злоставувањето како насилство во семејството. Ја објаснува феноменологијата на длабоките причини за неговото настанување, ги претставува факторите на ризик поврзани со него, типологијата на насилничките врски и продлабочено ги проучува од етнички аспект на ромската заедницa. Разбирањето на жртвите на семејното насилство, институционалниот однос спрема нив, препознавањето на сите облици на семејно насилство и помошта на жртвите од ромската етничка заедница е во фокусот на овој труд. Жртвата често одлучува да не сведочи против злоставувачот или да ги повлече предлозите за изрекување заштитни и привремени мерки. Насилството се врши пред децата и другите членови на семејството, насилникот им наштетува на блиските на жртвата со што уште повеќе ја контролира. Првиот чекор кон прекинување на насилничкиот однос е сознанието дека е жртва. Иако знае дека е злоставувана, ромската жена е воспитана да верува дека тоа е нормално и дека треба да го прифати, па дури се чувствува виновна дека сама го предизвикала насилството. Затоа правосудниот одговор на институциите против насилството од аспект на ромската жена треба да биде посилен и да и влее самосвест за своите вредности. Се даваат препораки и мислења за препознавање, спречување на масовноста на појавата на семејно насилство и заштита кај ромската етничка група во Република Северна Македонија.

Клучни зборови: семејно насилство, ромска заедница, мерки на препознавање и заштита на жртвите на семејно насилство, спречување на семејно насилство, родовата нерамноправност
Abstract

This paper initially provides a brief theoretical overview of the concept and definition of domestic violence and focuses on abuse as violence in the family. It explains the phenomenology of the deep reasons for its occurrence, presents the risk factors associated with it, the typology of violent relationships and studies them in depth from the ethnic aspect of the Roma community. The understanding of the victims of domestic violence, the institutional attitude towards them, the recognition of all forms of domestic violence and the assistance of victims from the Roma ethnic community is the focus of this paper. The victim often decides not to testify against the abuser or to withdraw motions for protective and temporary measures. The violence is committed in front of the children and other family members, the abuser harms those close to the victim, thereby controlling her even more. The first step to ending an abusive relationship is realizing that you are a victim. Although she knows that she is abused, the Roma woman is brought up to believe that it is normal and that she should accept it, and even feels guilty that she caused the violence herself. That is why the judicial response of the institutions against violence from the perspective of the Roma woman should be stronger and instill in her self-awareness of her values. Recommendations and opinions are given for recognition, prevention of the mass occurrence of domestic violence and protection among the Roma ethnic group in the Republic of North Macedonia.

Вовед

Семејното насилство како научено однесување на ниво на поединец, семејство, етничка заедница или на општествено ниво секогаш е предизвикано од родова дискриминација. Со одржување на родовата нерамноправност во една заедница и  прифаќање на машкото насилство, насилството како прифатен феномен се пренесува од една на друга генерација. Таа родова нерамноправност меѓу мажот и жената е главна причина за насилство во семејството. Наметнатата улога на жртва на ромската жена е општо прифатена од средината, но и од неа. Омаловажувањата, забраните, културната изолација, наметнувањето на религиски уверувања и присилување на обичаи го поттикнуваат и одржуваат семејното насилство.
 

Насилството врз жените како структурна и глобална појава е кршење на човековите права. Мажите се фаворизирани, а нивната доминација е присутна зад затворените врати на домот, но и во јавноста. Ромската жена се соочува со институционална дискриминација, општествени стреотипи, стигматизација и предрасуди, дискриминирана е затоа што е жена и затоа што е Ромка.
 Таа често нема право на избор на брачен партнер, зашто за тоа одлучува нејзиното семејство, принудена е многу пати на малолетнички брак и прерана бременост, нема пристап до образование и до подобро платено работно место.

Целта на ова истражување е да ги препознае причините за семејно насилство кај ромската популација во нашата држава и да го проучи правосудниот одговор за негово спречување и заштита.

Истражувањето користи деск-анализа, правна и институционална анализа и анализа на податоци собрани преку прашалници со жени Ромки, и информации прибавени со барања за информации од јавен карактер од релевантни институции.

Целта на истражувањето е од добиените информации да се зголеми свеста кај ромската жена за правните можности за пријавување, процесуирање и казнување на насилникот од една страна и интеграција на жртвата во општеството од друга страна.

Деск-анализата се заснова на секундарни извори на податоци. Таа опфаќа прибирање, преглед и анализа на достапните извештаи, анализи, документи и податоци поврзани со спроведување на политиките и функционалноста на системот на заштита на жените од родово базирано и семејно насилство. Преку барања за пристап до информации од јавен карактер беа добиени информации за бројот на пријави за сторено родово базирано и семејно насилство и изречени привремени мерки за заштита.

Дескриптивниот метод ќе најде примена во објаснувањето на она што е поставено како заеднички проблем, како и за воведување мерки и инструменти на превенција. Нормативниот метод ќе биде користен при анализирањето на домашната правна рамка на уредување на семејното насилство
Закони и обврски на институциите за пружање заштита од насилство во семејството

Нашата држава со меѓународни правни документи е обврзана да ги заштитува човековите права. Со домашното законодавство таа се обврзува да ги заштитува жртвите од сите видови насилство посебно жените од семејно и родово базирано насилство. Со потпишувањето на Истанбулската конвенција во 2017 г. Република Северна Македонија  пристапи кон меѓународен обврзувачки инструмент во заштитата од сите облици на насилство врз жените. Законот за превенција, спречување и заштита од семејно насилство во членот 3 дефинира дека под семејно насилство се подразбира малтретирање, навредување, загрозување на сигурноста, телесно повредување, полово или друго психолошко, физичко или економско насилство со кое се предизвикува чувство на несигурност, загрозување или страв, вклучувајќи и закани за такви дејствија спрема брачен другар, родителите или децата или други лица кои живеат во брачна или вонбрачна заедница или заедничко домаќинство, како и спрема сегашен или поранешен брачен другар, вонбрачен партнер или лица кои имаат заедничко дете или се наоѓаат во блиски лични односи, без оглед дали сторителот го дели или го делел истото живеалиште со жртвата или не. Оваа дефиниција е идентична со дефиницијата за семејно насилство од членот 4 од Истанбулската конвенција: како кршење на човековите права и облик на дискриминација врз жените под кого се подразбираат сите дела на родово базирано насилство, кои доведуваат до физички, сексуални, психички или економски повреди или патење на жените, опфаќајќи ги и заканите со такви дела, принуда или лишување од слобода, било во јавноста или приватниот живот, а родовото базирано насилство врз жените претставува насилство насочено против жената затоа што е жена или ефектот од тоа насилство е поголем зашто е жена. Низ преамбулата и членовите, Конвенцијата е интегрирана во европската правна рамка за заштита на човековите права претставена преку CEDAW Конвенцијата, инструментите на меѓународното хуманитарно и кривично право. Во неа е предвидено дека насилството врз жените и семејното насилство повеќе не може да се смета за приватна работа, туку дека државите имаат обврска, преку сеопфатни и интегрирани политики, да го спречат насилство, да ги заштитат жртвите и да ги казнат сторителите.

Во Законот за превенција, спречување и заштита од семејно насилство не е дефинирано „домашното насилство“ кое останува да се инкриминира во кривичното законодавство во согласност со чл. 3 од Истанбулската конвенција.
Комитетот на членките на Конвенцијата на Советот на Европа за спречување и сузбивање насилство врз жените и насилство во семејството (Истанбулска конвенција), донесе декларација за примена на Конвенцијата за време на пандемијата од Ковид 19. Анексот на декларацијата е објавен на 20 април 2020 година во Стразбур и дава предлози за акции и мерки кои може да се преземаат во текот на пандемијата во врска со одредени одредби од Истанбулската конвенција, а со цел заштита од насилство.
 Со него се препорачува интегрирана политика и родова перспектива при креирање на стратегијата за борба против пандемијата. 
Со Законот за социјална заштита е предвидено жртвите на семејно насилство да добиваат социјална заштита во однос на нивниот економски статус, институционална и вонинституционална поддршка и спречување на сиромаштијата до 15.000 денари за итна заштита и засолнување и до 12.000 денари за здравствена заштита.
Но, резултатите од преземените мерки не се адекватен одговор на општеството ниту за спречување, ниту за кривично – правно и граѓанско правно санкционирање на семејните насилници.

Сознанија за облиците и распространетост на семејното насилство кај ромската заедница


Кај патријархалните и затворени заедници како што е ромската преовладува ставот дека семејството е светост која по секоја цена се штити. Присутен е ставот дека семејните проблеми се лична работа и никој, па дури ниту институциите не треба да се мешаат во нив. Насилството е зголемено кај заедници во кои владее социјална и економска несигурност, невработеност, сиромаштија и правна несигурност.
 Машката доминација е израз на наследената патријархална моќ. Врз основа на истражување кое го спроведе Центарот за ромска иницијатива во Црна Гора, објавено во публикацијата „Договорен брак појак од законот“ утрвдено е дека ромките константно се соочуваат со семејно насилство од страна на таткото, браќата, сопругот, свекорот и свекрвата. 

Со оглед дека кај ромската заедница е висок степенот на неписменост и необразованост, едно истражување во Босна и Херцеговина потврди дека ставот на мажите Роми спрема насилството во 49% покажува дека тие веруваат дека вреѓањето на партнерката, викањето и кршењето предмети не го сметаат за насилство, а физичкото насилство со шамарење 53% од испитаниците го сметаат за допуштено.

Истражувањето извршено од здружението Ромски Центар за жене и децу во Србија покажува дека повеќе од две третини од Ромките биле изложени на психолошко насилство најмалку еднаш во животот и истиот број жени се соочиле со физичко насилство. Секоја четврта Ромка била принудена на сексуален однос, а 32% од жените биле изложени на економско насилство.
  
Ромките со примарната социјализација ја прифатиле како нормална матрицата на насилничко однесување. 

Анализа на податоците од истражувањето на жени Ромки

Во овој труд се анализирани податоците од Истражувањето за пристапот и функционалноста на системот за заштита на жените ромки, жртви на родово базирано и семејно насилство на територијата на Скопје спроведено од Здружение Иницијатива за правата на жените од Шуто Оризари.
 Ова истражување спроведе 200 прашалници со жени Ромки од 5 општини и тоа: Шуто Оризари, Ѓорче Петров, Гази Баба, Центар и Чаир. Исто така, беа спроведени 12 фокус групи со кои се опфатија 50 жени на возраст од 17 години до над 56 години. Најголем број од испитаничките односно 77% се невработени. Во однос на степенот на образование, најголем процент од жените се со основно образование, односно 41,5%, а 41% од жените се без формално образование. Само 0,5% се со високо образование. Најголем број од жените имаат од 2 до 3 деца и над 3 деца, и тоа 55,5% од жените имаат 2-3 деца, додека, пак, 29% од жените имаат над 3 деца. Најмногу од испитаничките живеат во заедница од 3-9 членови, а 11% живеат во домаќинства со повеќе од 9 членови. Само 8,5% од жените живеат во посебно домаќинство со партнерите, а не во заедница. 
На прашањето дали сте биле/сте жртва на родово базирано или семејно насилство, 77,5% од жените одговориле дека биле или се жртва на родово базирано или семејно насилство. Најзастапено е психичкото насилство кај 46%, а потоа физичкото насилство со 37% кое го следи економското насилство 7% од анкетираните жени.

Во најголем број случаи насилството го претрпеле од брачен партнер и тоа 71%. Како сторители на насилство помалку се застапени вонбрачните партнери со 9,5%, членови на домаќинствата, со 12%, партнер со кого не живее жртвата 1,5%  и поранешни партнери. Загрижувачки е процентот на жени што биле жртви на физичко насилство кој изнесува 47% од жените. Жените се економски зависни најчесто од својот сопруг, па оттука 76,5% од жените економски зависат од член на домаќинството, односно 96% од сопругот, а 4% од свекрвата. Малиот процент економски независни жени, односно 23,5% од жените, укажува на незавидната положба на Ромките во општеството. 
Голем процент или 12% од жените биле принудени на сексуален однос без нивна согласност и тоа од сопругот и од бивши партнери. Само 26 8,5% од испитаничките одговориле дека за информации за заштита од родово базирано и семејно насилство се обратиле до некоја институција, а дури 91,5% не се обратиле. Најмногу од нив или 65% се обратиле во полиција, 23% одговориле дека се обратиле во невладини организации, додека, пак, 12% од жените одговориле дека се обратиле во центрите за социјални работи. На прашањето дали пријавиле родово базирано или семејно насилство, 92,5% од анкетираните жени одговориле дека не пријавиле, додека 7,5% од жените одговориле дека пријавиле. Од оној мал број жени што пријавиле, 40% од жените одговориле дека биле изречени итни и привремени мерки за заштита по нивното пријавување, додека 34% од жените одговориле дека не биле изречени мерки за заштита по нивното пријавување, а 26% од жените одговориле дека не знаат дали се изречени мерки за заштита по нивното пријавување. Ваквиот процент на жени што не знаат дали биле или не биле изречени мерки на заштита, само укажува на тоа колку жените не се информирани за постапувањето на институциите.  Од итните и привремени мерки за заштита на жртвите, жените ги знаат следните мерки: - Отстранување на сторителот од домот и забрана за приближување до домот; - Забрана да се заканува дека ќе стори насилство; - Забрана да малтретира, вознемирува, телефонира, контактира; - Забрана да се приближува на растојание помало од 100 метри до живеалиштето. Социјалната услуга за домување и сместување, Центарот за социјални работи им овозможил да ја искористат 40% од жените, а 60% од жените не добиле таква услуга. Жените што биле сместени, не биле задоволни од услугата поради тоа што времетраењето било многу кратко и потоа повторно се враќале дома. Центарот за социјални работи обезбедил медицинска помош по потреба на 1 жена, додека пак 14 жени односно 93% одговориле дека не им била понудена медицинска помош. Центарот за социјални работи обезбедил психосоцијална помош во советувалиште на 27% од жените, додека 73% од жените не ја добиле оваа услуга. Психосоцијалното советување треба да се применува кај секоја жртва соодветно на нејзината потреба, а фактот дека само 27% ја добиле, укажува на нееднаков пристап до услуги за сите жени. Центарот за социјални работи само 20% од жените ги упатил до соодветни државни и други органи надлежни за економско јакнење на жртвата и нејзино активно вклучување на пазарот на трудот. На прашањето дали се жртви на родово базирано или семејно насилство, 96% од жените одговориле дека се жртви, додека 4% одговориле дека не се. Како најчест облик на насилство што го доживуваат, жените одговориле дека доживуваат физичко, психичко и економско насилство, односно 36% од жените одговориле дека доживуваат физичко насилство, 44% од нив доживуваат психичко насилство, а економско насилство доживуваат 10% од нив.
Коментар кон анализата

 Податоците со кои располага Центарот за социјални работи не се поделени по националност и возраст. Министерството за внатрешни работи располага со следниве податоци поделени во три табели и тоа: 42 - Жртви на кривични дела во врска со семејно насилство за периодот од 1.1.2021 до 1.10.2021 година - Извршени кривични дела и сторители на кривични дела во врска со семејно насилство за периодот од 1.1.2021 до 1.10.2021 година - Регистрирани прекршоци и поплаки во врска со семејно насилство за периодот од 1.1.2021 до 1.10.2021 година.
 Податоците не се поделени по националност и возраст. Бројот на поплаки е поголем од бројот на регистрирани прекршоци и кривични дела во врска со семејно насилство. 
Митови кои го подржуваат насилството
Жената не е должна да трпи насилство и има право да живее без насилство. Никој не смее да ја тепа жената и таа не е виновна за насилството. Најчесто насилството врз жените Ромки е невидливо, но со пријавување жената ќе го направи видливо. Со тоа нема да се осрамоти ниту себе си, ниту своето семејство. Не е брачна должност трпењето сексуално насилство.
Семејното насилство е сериозен општествен проблем. Тоа не им се случува само на Ромките туку и на многу други жени со различна етничка припадност, различен економски статус и образование, без оглед на возраста.
 Со напуштањето на насилникот некогаш насилството станува посилно наместо да престане. Затоа жените треба да ги знаат своите права и да бараат од институциите да им се обезбеди почитување на гарантираните права. 
Заклучни согледувања и препорки
Извршеното истражување потврдува дека жените, а особено жените Ромки имаат големи пречки при остварувањето на правото на заштита од семејно насилство. Причините за тоа се бројни:

· Сиромаштија

· Невработеност

· Низок степен на образование

· Патријархално воспитување

· Потчинетост

· Недоверба во институциите

· Дискриминација по род и по националност

Податоците добиени од Меѓуопштинскиот центар за социјална работа на град Скопје покажуваат дека од 01.01.2021 до 30.10.2021 година има вкупно 367 пријави за сторено родово базирано и семејно насилство на територијата на град Скопје, а податоците на МВР имаат вкупно 924 регистрирани поплаки, прекршоци и кривични дела поврзани со семејно насилство. Во тимот кој постапува во ЈУМЦСР Скопје нема Ромка.
Сеуште не постојат програми за ресоцијализација за вклучување на жените жртви по престојот во шелтер центарот, а секое враќање во близина на насилникот е причина за ново насилство, кое по правило е поинтензивно од претходното. Загрижувачки е фактот што од 200 жени само 15 пријавиле насилство. Голем број од нив не се задоволни од информациите и од активностите кои ги презеле институциите, што предизвикува недоверба во нивната работа. Жртвите немаат еднаков третман, па иако секоја имала право на советување, тоа го добиле незначителен број. Уште помалку добиле психосоцијален третман или психијатриска помош.
Бидејќи насилството врз жените е еден од најчестите видови на загрозување на човековите права, со мултисекторска соработка на институционално ниво ќе се запознаат со развојниот циклус на насилството. Злоставувањето може да започне уште во текот на врската, после склучувањето брак, раѓањето деца или секогаш кога ќе се појават брачни проблеми. Жените од ромската етничка заедница заради маргинализираниот социјален статус имаат поголем ризик да станат жртви на семејно насилство. Кон ова доведува и патријархалната средина и неинформираноста за достапноста на заштитни средства. 
Забележливо е дека заради постојаната медиумска кампања, жените Ромки се повеќе информирани дека насилството не треба да трпат и се охрабрувани да го пријавуваат. Но заради неефикасноста и бавноста на системот најчесто насилството останува неказнето. Многу е значајно жените во раните фази на насилство да бараат помош од стручните служби на центрите за социјална работа, полицијата и обвинителството. 
Препорачуваме вработување Ромки во тимовите и стручните служби кои работат со ранливи категории и жртви на семејно насилство. Потребна е континуирана едукација  за постапување за спречување и заштита од насилство врз жени и семејно насилство. Зајакнување на соработката со невладиниот сектор. Потребна е агресивна медиумска кампања и едукација со која ќе се запознаат жртвите за правата и можностите на заштита. Со тоа ќе се мотивираат да го пријават и спречат семејното насилство и да се уверат дека заштитата ќе биде брза, трајна и ефикасна. Воведувањето попристапни СОС - линии и платформи на социјалните мрежи до потенцијалните жртви на семејно насилство може да има значаен придонес во заштита од семјното насилство.
Воведувањето современи и модерни законски решенија води кон спречување и санкционирање на семејното и родово-базираното насилство.

